
СТУДЕНТТЕРДІҢ  ЗЕРТТЕУ ҚАБІЛЕТІН ДАМЫТУ
 Республикамызда ұсынылған профессор Ж.А.Қараевтың деңгейлік саралап оқыту технологиясын барлық пәнді оқытуда қолдануға болады. [1] Студенттердің білімін тереңдету мен жүйеге келтіру технологиялық процесс арқылы жүзеге асырылуы тиіс. Бұл технологиялық процесті іс жүзінде «теориялық биік деңгейде» жоғарыдан құрып беру мүмкін емес. Білім беру мазмұнының педогогикалық теориясын оқу процесі барысында, оқытушының күнделікті сабақ беруге дайындығы кезінде, оқуға қажетті тақырыптың мазмұнын анықтап құруда технологиялық процеспен ұштастыру табиғи қажеттілік болып табылады. Яғни, оқу процесінің тиімділігі мен сапасы оқытушының әдістемелік дайындығы және сабақ жүргізу тәсілдері мен амалдарына тікелей байланысты. Физика пәнін технологиялық негізде оқыту процесін ұйымдастырудың өзіндік ерекшеліктері бар. Оған төмендегідей ерекшеліктерді жатқызуға болады: 
Физикалық құбылыстарды, материяның әр түрде болатынын олардың бір – біріне өзара ықпалымен айналу процесін ұғыну үшін студенттерден әртүрлі ойша елестетуді, зерделеуді, модельдеуді қажет етеді. Студенттің ойша елестете білуі олардың жас ерекшеліктеріне байланысты дамуы. Бұл ерекшелік- пәннің мазмұнына байланыстылығы.

Физиканың басқа пәндерден ерекшелігі мұнда физикалық заңдылықтардың модель түрінде берілуі және әртүрлі белгілеулері, яғни формулалары, графиктері, диаграммалары бар. Бұл студенттерден әртүрлі заттардың белгілеуінен нақты өмірде бар түріне көшуді, керісінше нақты заттардан суреттік белгілерге көшуді талап етеді.

Студенттердің пәнге деген жоғарғы сезімдік қасиеттері атап айтсақ, белсенділігі, қызығушылығы, алдына қойған мақсатқа ұмтылғыштығы, өздігінен зерттеулер жүргізіп, тұжырымдай және өз пікірін айта білуі болып табылады. Бұл ерекшелік пәнді оқытуда, әртүрлі тәжірибелер көрсетуде, студенттердің өздігінен бақылау жүргізгенде және практикалық жұмыстарды өздері жасағанда, өздігінен іздену барысында көрінеді. Оқытушы студенттермен әртүрлі өзіндік жұмыстарды ұйымдастырғанда осы ерекшеліктерді ескеруі қажет. Физикадан білім беруде төмендегідей негізгі міндеттерді қамтамасыз ету талап етіледі [2]:

Студенттердің жеке басын дамыту: байқампаздығы, өз бетімен білім алу және алған білімдерін қолдана білуі, физикалыќ құбылыстарды бақылай және түсіндіре білуі, студенттердің жалпы ғылыми ойлауын дамыту;

Эксперименттік фактілерді, ұғымдарды, заңдарды, теорияларды, физика ғылымының өзіндік әдіс-тәсілдерін, дүниенің қазіргі ғылыми бейнесін қалыптастыру, бақыланатын процесстерді талдау үшін ғылыми мағлұматтарды пайдалана білуi;

Студенттерде эксперименттік икемділікті қалыптастыру, құралдар мен аспаптарды пайдалана білуі, өлшеу нәтижелерін шығара білу және тәжірибе мәліметтері негізінде қорытынды жасай білуі, қауіпсіздік техникасы ережесін  сақтай білуі;

Физика мен техникаға деген танымдық қызығушылығын қалыптастыру, шығармашылық қабілетін дамыту;

Мамандықты саналы таңдауына көмектесу.

Студенттердің  патриоттық және ұлттық мақтаныш сезімін тєрбиелеу, адамгершілік тәрбие беру.

Сонымен бірге білім алудағы маңызды элементтердің бірі – ғылыми ұғымдар жүйесін қалыптастыру. Физика заңдары мен теорияларды сапалы түрде меңгеру үшін олардың арасындағы байланысты білдіретін ұғымдарды меңгеру керек. Студенттердің ойлауын дамытуда ұғымдарды қалыптастырудың маңызы зор. Ұғымдарды меңгеру үшін студенттердің белсенді таным қызметі, яғни студенттердің зейіні мен ойлауын күшейтетін, ынтасын арттыратындай өзіндік жұмыстар жүйесін ұйымдастыру қажет. Өзіндік жұмыс - студенттердің оқу танымдық іс-әрекетінің формаларының бірі. Қазіргі кезде негізгі талап – студенттердің белсенді іс – әрекеттік сезімін оята отырып, оларды басқара білу болып табылады. Енді, дамыту ұғымына тоқталатын болсақ, жалпылама түрде дамытудың өзі - организмге әсер ететін биологиялық процестер нәтижесінде және қоршаған әлеуметтік ортаның ықпалынан жеке тұлғадағы мінез-құлықтың, сонымен бірге, рухани күймен ішкі сезімнің уақыт ағымында өтетін өзгерістер жиынтығы болып табылады. Бұл процеске байланысты туындайтын сұрақтар өте көп, бұл жерде физика сабағында студенттің өз бетімен ізденіп, дамуын қалыптастыру жөнінде тоқталамыз.
Физиканы оқыту – педагогикалық процесс болып, оқыту барысында студенттер оқытушының басшылығымен белгілі жүйеге түскен ғылыми білімділігімен, практикада қолдану үшін ебдейліктер мен дағдыларға ие болып, күнделікті тұрмыс тіршілікте қолданылатын техника мен приборларды қолдануды үйренеді.
Физиканы оқу барысында студенттердің ой-өрісінің дамуы олардың өздерінің қаншылықты жігерлі ізденуіне және сабақ беретін оқытушының оқытуды қаншалықты шебер ұйымдастырғанына байланысты.

Егер оқыту барысында студенттер айналасындағы құбылыстарға тікелей бақылау жұмысын жүргізбесе, өз беттерімен ешқандай қорытынды жасамаса, өз іс - әрекеттерін тек оқытушының айтқандарын тыңдаумен тұйықтаса, онда дамымайды. Оқу материалының түйінді мәселелерін анықтауда студенттердің өздерін қатыстыра отырып түсіндіру тиімді. Оқу материалының байланысын дұрыс анықтап, ол туралы тиісті қорытынды жасай білу керек. Сонда ғана студенттердің ойлау жүйесін дұрыс дамытуға болады. Студенттердің өздігінен дамуын қалыптастыру үшін проблемалық жағдай жасау керек. Оған ең алдымен студенттерді физикалық құбылыстарды, зерттелетін фактілерді, олардың арасындағы сыртқы сәйкестікті теориялық тұрғыдан түсінуге ынталандыру. Бұл олардың ізденіс әрекетін тудырады да, жаңа білімді белсенді меңгеруге  итермелейді. Студенттердің проблемаларды өздері тұжырымдағаны жөн. Сонымен қатар, оқытушы студенттерді жаңа фактілерді алдын-ала жалпылауға талпындыруы қажет. Студенттер өздері үшін жаңа материалды құрайтын кейбір эксперименттік фактілерді, физикалық құбылыстарды қарастырады. Олардың өзгеше белгілерін өзара салыстырып, өзбеттерімен жалпылауға тапсырма алады. Осыған мысал ретінде мектептегі физикалық эксперимент пәні бойынша «Газ қысымының температурадан тәуелділігін зерттеу» тақырыбын студенттердің  өздігінен бұл тақырыпты игеруіне арналған зертханалық жұмысты келтіреміз. 
Жұмыстың мақсаты: газ қысымының температурадан сызықты тәуелділігін тәжірибе жүзінде айқындау және абсолют нөл түсінігін қалыптастыру.
Құрал-жабдықтар: ұзындығы 2.5м полиэтилен түтікше, көлемі 250см3 шыны колба, көлемі 1дм3 шыны стақан, саңылауы бар резеңке тығын, шыны түтікше, екі ұстағышы бар штатив, мұз, ыстық су, барометр, термометр, метрлік сызғыш.
І-деңгей. Ұсынылған құрал-жабдықтарды пайдаланып, тұрақты көлемдегі ауа қысымының температурадан тәуелділігін зерттеңіздер.

Тәжірибе нәтижелерінің негізіне сүйеніп ауа қысымы нөлге тең болғанда Цельсий шкаласы бойынша температураның мағынасы туралы гипотезаны түсіндіріп, тұжырымдаңыздар.

Жұмыстың мазмұны: Тұрақты көлемде ауа қысымының  температурадан тәуелділігін зерттеу үшін резеңке тығыны (2) бар шыны колбадан (1) және су манометрінен (3) құралған қондырғыны пайдалануға болады (сурет 1).
Су манометрі полиэтилен түтікшеден жасалған. Оның бір ұшы ашық, екінші ұшы колбамен қосылған. Түтікше жартылай сумен толтырылған. Егер манометрдің екі тік  тармақтарындағы су деңгейлері бірдей болса, онда колбадағы ауа қысымы атмосфералық қысымға тең.

Колбадағы қысымды ΔP арттырғанда оң тармақтағы су деңгейімен салыстырғанда сол тармақтағы су деңгейі Δh шамаға көтеріледі (сурет 5). ΔP және Δh шамалары төмендегідей теңдеумен байланысқан: 

Сурет 1. Жұмысқа керекті құрал-жабдықтар.

ΔP=ρgΔh  (1)

Мұндағы ρ-су тығыздығы; g-еркін түсу үдеуі; Δh-манометр тармақтарындағы су деңгейлерінің айырмасы. Ал колбадағы ауаның толық қысымы 

P=Pа+ΔP=Pа+ρgΔh  (2)

Мұндағы Pа-ауаның атмосфералық қысымы. Колбадағы ауаны қыздырғанда оның қысымымен қатар көлемі де өзгерді, өйткені ауаның ұлғаюы нәтижесінде оның біраз бөлігі колбадан манометрдің оң тармағына өтеді.

Зерттелетін ауаның көлемін ұстап тұру үшін оң тармақтағы су деңгейі бастапқы қалпына келгенше манометрдің сол жақ тармағын үнемі көтеру қажет. Колбадағы ауа суығанда манометрдің сол жақ тармағын төмендету қажет.

Жұмыстың орындалу тәртібі:

1. Барометрдің көрсетуі бойынша ауаның атмосфералық қысымын Pа және ауаның температурасын t1 анықтаңыздар.

2. Су манометрін колбамен жалғап, манометр тармақтарындағы су деңгейлері бірдей болған кездегі оң тармақтағы судың бастапқы орнын белгілеңіздер.

3. Колбаны мұзы бар стақанға салып, ондағы ауа суығанда оң тармақтағы су деңгейін өзгертпей ұстап отырып манометрдің сол жақ тармағын түсіріңіздер. Ыдыстағы қысым өзгерісі тоқтағанда (сурет 5) манометрдің оң және сол тармақтарындағы су деңгейлерінің айырмасын Δh және стақандағы температураны t0 өлшеңіздер. t0 температурадағы Р0 ауа қысымын есептеңіздер: 

P0=Pа-ρgΔh0
4. Стақанды мұздан босатып, оған t2 (600С шамасындағы) температурадағы ыстық суды құйыңыздар. Колбадағы ауа көлемін тұрақты ұстай отырып, манометрдің оң және сол тармақтарындағы су деңгейлерінің айырмасын Δh2 өлшеңіздер. t2 температурадағы Р2 қысымды есептеңіздер.

5. Стақандағы суды ыстығырақ (900С шамасында) t3 температурадағы сумен алмастырыңыздар. Жоғарыда көрсетілгендерге ұқсас манометр тармақтарындағы су деңгейлерінің айырмасын Δh3 анықтап, t3 температурадағы Р3 ауа қысымын есептеңіздер. Өлшеулер мен есептеулер нәтижелерін1-ші кестеге толтырыңыздар.

II-деңгей. Цельсий шкаласы бойынша тұрақты көлемдегі ауаның Р қысымының t температурадан тәуелділігі графигін тұрғызыңыздар. Цельсий шкаласы бойынша Р газ қысымының t температурадан тәуелділігін формуламен өрнектеңіздер.

Кесте-1.Өлшеулер мен есептеулер нәтижесі

1. Р қысымның t температурадан тәуелділік графигін абцисса осімен қиылысқанша экстраполяциялап, қиылысу нүктесіндегі tа температура мәнін анықтаңыздар. Р қысымның Т температурадан тәуелділігін абсолют шкала бойынша формуламен өрнектеңіздер. 

ІІІ-деңгей. Неліктен тұрақты көлемде температура артқанда газ қысымы өседі?

1. Табылған tа температураның физикалық мағынасы қандай?

Жоғарыда келтірілген сұрақтарға жауап бере отырып, студент өздігінен жаңа тақырыпты игеруге мүмкіндік алады. Тапсырмаларды жеке де, топ болып та орындауға болады. Оқытушы студенттердің дұрыс түсінік алуын қадағалап бағыттап отыруы тиіс.
Мектептегі физикалық эксперимент сабағында студенттердің өздігінен дамуын қалыптастырудың мақсаты – студенттердің білімді іскерлік пен дағдыны игеріп кетуімен қатар оның ойлауын, танымдық және шығармашылық қабілетін дамыту болып табылады.

